
 Vita de ploania y de paisc 

 Ofertes - tal secundo mez ann 2026 mess gní menades demez cöstes ofertes: 
26.07. oferta de San Cristofe 15.11. por la Caritas 
27.09. por migranc y profugs 13.12. oferta d’Advent por la diozeja 
18.10. por les Misciuns  dötes les atres é por ala dlijia. 

 Ciasa de Palsa: por la santa messa dla sabeda ales 15:30, por i berbesc y les 
medes y por düc chi co ó tó pert, él les ploanies dla valada co dá sostegn da lí y 
cianté. En sabeda ai 11 de iuli sarál la ploania d’La Pli co sorantól cösc sorvisc.  

 Ministronc y Schira Jonila: encö, domegna ai 5 de iuli, él i mituns y les mitans dal 
grup dai Ministronc y dla Schira Jonila co dá fora do la gran messa strudli da pom y 
preia der bel do na spenora de bona man por söa cassa. Iolan damperfora! 

 Enformaziuns y termins 

Unité pastorala Val Badia: dötes y düc é bel enviés en lönesc, ai 6 de iuli da gní a La Val 
por fá deboriada le tru de meditaziun „memento vivere” cina santa Berbura, olache al sará 
ales 15:00 na messa zelebrada da P. Ashoka da Oies. I s’encuntun ales 14:00 dan dlijia. 
Oraziun a Oies: la proscima ora d’oraziun, cösc iade en forma de Taizé, gnará tegnida en 
vendres, ai 10 de iuli ales 20:00 te stöa dla ciasa de nosc Sant a Oies. Düc é bel enviés. 

KVW-Seniorenclub: en dedemesaledema ai 8 de iuli junse con le lift sön Plaies. 
I s’abinun pal lift ales 10:00; lassö fajunse spo la roda de plaies a pe. I ciafun les chertes 
por le lift debann. 

I senioren dla AVS Lia da munt de Mareo envieia der bel en jöbia ai 9 de iuli a na gita 
da Meransen tal Altfasstal, Grossberghütte, Wieserhütte. I piun ia ales 8:45 con le 
Mareobus da plaza dal Cone. Düc pó tó pert. 

Le Raiun sozial Val Badia en colaboraziun con le Sorvisc por les dependonzes 
dl’Azienda Sanitara da Bornech y le Sorvisc ai Jogn organiseia n walk-in / na consulenza 
sora alcohol, droga, nicotina, dependonza da juch, dependonza dal cumpré ete, gaming 
y social media, y i.i. por jogn (con y zonza geniturs) por adulc, familiars, ensegnanc, 
assoziaziuns. Al ven dé orientamont y sosten, enformaziuns sora risć, consum, 
comportamont y prevenziun. Al ven pité n iade al mens, sen plü avisa la jöbia ai 9 de iuli 
dales 17:00 ales 19:00 tla ciasa dal Sorvisc ai Jogn basete, jö por stiga sön la man 
ciampa. Al é debann, al basta passé, zonza termin y complicaziuns y al é anonim. 

Doturs: le dotur Eduard Agreiter lascia alessei ch’al é demez dai 8 ai 17 de iuli. Al ven 
sostituí dala doturia Mahlknecht, da ciafé al ℡ 349 0667034. 
 

  Döt le bun a: Tone Erlacher, Ombolt * 06.07.1951 
Ida Trebo Perpic, Dortmund * 07.07.1925 

Ann A 05.07.2026 - 14. domegna ia por l’ann n. 32 

La predileziun de Dio por i pici de cösc monn 

 Zac 9, 9–10  |  Rom 8, 9.11–13  |  Mt 11, 25–30 

 
Gran savei pó por na porsona significhé gran potenza. Mo an veiga entres plü ete che i 
gran problems dal tomp ne se lascia nia desgropé con la forza o che gran savei ne fej nia 
a vigne moda contonc. Ensciö ponsâ belo le profet Zacaria, canch’al scrí che le Messia 
gnará adalerch y „raita sön en müsc y desdrüjará i ciavai y i ciars da vera y ti encündará 
la pêsc ala jont“ (1a letöra). Y Gejú, le Messia, se lascia odei te en tomp de gran beghes 
politiches y soziales „plen de umilté y de bun cör“, sciöben che le Pere ti á dé döta la 
potesté. Y el lalda le Pere co á revelé söa sapionza nia ai acorc, ai sapionc y ai gragn, mo 
ai pici de cösc monn (Vangelo). Do tan de storia dal’umanité sanse, dandadöt aldedancö, 
che la strada plena de aziuns de forza, violenza y aroganza porta ala mort y che ma le 
pié do entres danö la parora y la dotrina de nosc Signur porta ala vita. San Paul nes dij 
bel tler: „Sc’i vieis do la cern, messeise morí. Sc’i copeis endere jö, con l’aiüt dal Spirito, 
les sletes aziuns dal corp, viareise“. (2a letöra). da “Bibia di Sandís” 
 

Dal Vangelo do San Mateo:  
25Te chel tomp á Gejú dit: I t’aprijeii, Pere, 
Signur dal ci y dla tera, ciodiche döt cant 
cösc ti aste ascognü ai sapionc y ai scichés 
y ti l’as revelé ai pici. 26Scê Pere, ensciö t’ára 
plajü. 27Döt m’é gnü sorandé da mio Pere; 
degügn ne conesc le Fi, ma le Pere, y 
degügn ne conesc le Pere, ma le Fi y chel, a 
chel che le Fi ti l’ó revelé. 28Gnide düc da 
me, os ch’i se crüzieis y ch’i eis trep da 
porté. Iu ves dará palsa. 29Tolede mio ju sön 
os y emparede da me; deache iu sun bun y 
umil de cör; ensciö ciafareise pêsc por osta 
anima. 30Deache mio ju ne druca nia y mio 
peis é lesier.   

 

Tolede mio ju sön os y emparede da me; 
deache iu sun bun y umil de cör  

Mt 11, 29 

 Letöres dla 15. domegna ia por l’ann: 
 Is 55, 10–11  |  Rom 8, 18–23  |  Mt 13, 1–23 



 

Oh Dio, che te te das da conesce ai pici y te i scinches ai saurisc la ierpejun de 
to regn, láscesse donté sciompli, ledi y esultanc do la someia de Crist to Fi, ch’i 
portunse con el le ju lisier dla crusc y anunziunse ala jont la ligreza co ven da 
te. Por nosc Signur Gejú Crist, to Fi, co é Dio y vir y regneia con te tl’unité dal 
Spirito Sant por düc i secui dai secui. – Amen. 

Edema liturgica dai 05.07. ai 12.07.2026 

DOM 05. 14. domegna ia por l’ann Antonius Maria Zaccaria, Letizia 

08:15 gran messa por döta la ploania                              oferta por la ploania 
s.m. por † Angelo Maneschg, La Costa dessot 
s.m. por † Jep Ellecosta, Stifler 

10:00 gran messa a Al Plan 

Lön 06. Maria Goretti, Marietta 

19:00 s.m. por †† Isidoro y Margherita Mühlmann, La Pidra 
s.m. por † Pasquale Pedevilla, de Terza 
s.m. por † Jan Maneschg, da Poz 

Ded 07. Willibald 

07:30 s.m. a Antermeia 

Dem 08. Kilian y compagns 

  

Jöb 09. Augustinus Zhao Rong y compagns, Veronica Giuliani 

07:30 s.m. a Rina 

Ven 10. Knud, Erich, Olaf 

07:30 s.m. a Al Plan 

Sab 11. Sabeda de Santa Maria |  festa de San Benedet da Norcia (patron dl’Europa) 

07:30 s.m. por †† Franz y Teresa Taibon, dal Bas 
s.m. por familia Sulzenbacher, Valsperch 

18:00 s.m. prefestia a Al Plan 

DOM 12. 15. domegna ia por l’ann Hermagoras y Fortunat 

08:15 gran messa por döta la ploania                              oferta por la ploania 
s.m. de rengraziamont por Jep y Helene Ellecosta, La Costa 
s.m. d’aniversar por † Pasquale Winkler, Scionele 

10:00 gran messa a Al Plan 

 
ministronc: lönesc y sabeda: Anna Palfrader y Ines Ploner 

domegna: Niclas Feichter y Paul Ploner, Sara Trebo y Veronica Erlacher 

 
i recordun: Isidor Mühlmann † 09.07.2019 

Ida Craffonara Pisching, Al Plan † 10.07.2022 

 „Self service“ dal spirito (Mt 11, 25–30) 

I ponsi do I preii ensciö 

Le picio, de chel che Gejú 
baia, é chel co é debl, se sont 
tal debojügn mo á le cör davert 
y desponibl, nia plen de se 
enstes y de söes „verités”. 
A chel ti mostra Gejú i gran 
misters de Chel Bel Dio. 
Ester amisc de Gejú n’é nia 
en impegn posoch, sfadius y 
compliché. Sté pa d’el é 
fontana de serenité y de 
forza nea. 

Sön le tru sfadius dla vita encuntunse to s’la rí co 
se dá speranza nea y la derta pêsc. Sön le iade 
dla storia, segné da gran conflic y bortes 
esperionzes, s’anadunse che to vare da amich 
porta amur y pêsc. Canch’al pö che nostes forzes 
sii ales ultimes y le peis dai dis druca sön nostes 
sciables, este tö pa nos, paziont y plen de bunté, 
por se renforzé, se daidé y se dé confort. Al n’é 
degün amich co se met averda desco tö y degün 
sosten tan sogü co le to. Signur, i gnarun da te tai 
momonc de difficolté por ciafé aiüt y tai momonc 
de ligreza gnarunse a te rengrazié. I gnarun da te 
a desćiarié le cör dai festidi y a l’emplí dla ligreza 
por töa amicizia. 

 

Benedisciun dal tomp y dal laur 

Dio onipotent, 
creatur dal monn y patrun dla vita,  
döt é te töes mans. 
Tö es nosc Pere y tö se das ci ch’i an debojügn. 
Lascia cresce y garaté i früc dla tera. 
Straverda nüsc ciampoprés y nüsc urc,  
nüsc bosc y nostes pastöres dal rio tomp,  
dales rogossies y dales tempestes, 
straverdesse dal gran cialt y dala seciora,  
dal gran freit y dales brömes. 
Benedesc l’opera de nostes mans 
y de nosc ciorvel, nosc laur alaleria y daete, 
nüsc festidi por la familia y por la profesciun. 
I confidun sön to aiüt.  
Stasse pormez con töa providenza. 
De cösc te periunse por Gejú Crist,nosc Signur. 
Amen.  

 

 Bibia por mituns 

domegna letöra Bibia por mituns 

12.07. Vangelo Mt 13, 1–23 Dal somenadú, pl. 210 


